
---------------------------------------------------------------------------------------------------------
<<Բարձրագույն և հետբուհական մասնագիտական կրթության մասին>> Հայաստանի Հանրապետության օրենքի 21-րդ հոդվածի 1-ին մասի 12-րդ կետին  համապատասխան` Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2006 թվականի հուլիսի 27-ի <<Հայաստանի Հանրապետության բարձրագույն ուսումնական հաստատություններում ուսանողական նպաստ և պետական կրթաթոշակ տալու կարգը հաստատելու, Հայաստանի Հանրապետության կառավարության 2005 թվականի սեպտեմբերի 8-ի N 1986-Ն և 2005 թվականի սեպտեմբերի 15-ի N 2114-Ն որոշումներն ուժը կորցրած ճանաչելու մասին>>           N 1183-Ն որոշման հավելվածում կատարել հետևյալ փոփոխությունները և լրացումը՝

1)  5-րդ կետը ճանաչել ուժը կորցրած.

2) 6-րդ կետում  <<չափը>> բառից հետո լրացնել <<(՝ <<Բարձրագույն և հետբուհական մասնագիտական կրթության մասին>> ՀՀ օրենքի համաձայն)>> բառերով.

3) 7-րդ կետը  շարադրել նոր խմբագրությամբ՝

 «7. Բուհերում ուսման վճարի մասնակի փոխհատուցման մասին դիմումներն ընդունվում են տվյալ ուսումնական տարվա յուրաքանչյուր կիսամյակի ուսումնական պարապմունքների սկզբին նախորդող և հաջորդող երկու շաբաթների ընթացքում:».

4) 9-րդ կետը շարադրել նոր խմբագրությամբ՝

«9. Ուսումնառությունն ընդհատած (ժամկետային զինծառայության զորակոչվելու, առողջական վիճակի պատճառով ակադեմիական արձակուրդում գտնվելու, հղիության և ծննդաբերության, ինչպես նաև մինչև 3 տարեկան երեխայի խնամքի դեպքերում) ուսանողը վերականգնվելիս պահպանում է նախկինում ունեցած ուսանողական նպաստ ստանալու իրավունքը (ՀՀ պետական բյուջեով նախատեսված ուսանողական նպաստ ստացողների ընդհանուր թվաքանակի շրջանակներում)».

5) 17-րդ կետը շարադրել նոր խմբագրությամբ՝

«17. Ուսումնառությունն ընդհատած (ժամկետային զինծառայության զորակոչվելու, առողջական վիճակի պատճառով ակադեմիական արձակուրդում գտնվելու, հղիության և ծննդաբերության, ինչպես նաև մինչև 3 տարեկան երեխայի խնամքի դեպքերում) ուսանողը վերականգնվելիս պահպանում է նախկինում ունեցած կրթաթոշակ ստանալու իրավունքը (ՀՀ պետական բյուջեով նախատեսված կրթաթոշակ ստացողների ընդհանուր թվաքանակի շրջանակներում)»:

2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից: 

ՀՀ կրթության և գիտության նախարար Արմեն Աշոտյան
ՀԻՄՆԱՎՈՐՈՒՄ

ՀՀ կառավարության որոշման նախագծի 
1. Անհրաժեշտությունը

ՀՀ կառավարության որոշման նախագծի ընդունումը պայմանավորված է <<Բարձրագույն և հետբուհական մասնագիտական կրթության մասին>> Հայաստանի Հանրապետության օրենքում փոփոխություն և լրացումներ կատարելու մասին>> ՀՀ օրենքի (ՀՕ-23-Ն) ընդունմամբ և բարձրագույն կրթության ոլորտի գործունեությունը կանոնակարգող իրավական ակտերի որոշ դրույթների համապատասխանեցմամբ, հիմք ընդունելով նաև ՀՀ վարչապետի 7 օգոստոսի 2014 թվականի «Կրթության մասին» Հայաստանի Հանրապետության օրենքում փոփոխություններ կատարելու մասին»  և «Բարձրագույն և հետբուհական մասնագիտական կրթության մասին» Հայաստանի Հանրապետության օրենքում փոփոխություն և լրացումներ կատարելու մասին» Հայաս​տանի Հանրապետության օրենքների կիրարկումն ապահովող միջոցառումների ցանկերը հաստատելու մասին» N 750-Ա որոշման Հավելված 2-ի   1-ին կետը:

Մասնավորապես օրենքով սահմանվել է բարձր առաջադիմությամբ ու որոշ սոցիալական խմբերի ուսանողներին (անհրաժեշտ միջին որակական գնահատականի նվազագույն շեմը հաղթահարած) աջակցության նպատակով բուհերի կողմից իրականացվող ուսանողական նպաստի ձևով ուսման վարձի մասնակի փոխհատուցման նվազագույն չափաքանակները՝ ըստ համապատասխան կարգավիճակների: Օրենքով նախատեսվում է նաև, որ բարձրագույն ուսումնական հաստատությունն կարող է սահմանել և կիրառել ուսման վարձի մասնակի փոխհատուցում նաև այլ կարգավիճակի (օրենքով չնախատեսված) համապատասխանող ուսանողների պարագայում:
Վերոհիշյալ օրենքով, ինչպես նաև՝ <<Կրթության մասին>> Հայաստանի Հանրապետության օրենքում փոփոխություններ կատարելու մասին>> ՀՀ օրենքով (ՀՕ-22-Ն) կարգավորվել  և հստակեցվել են նաև, որ առաջին կուրսի ուսանողներն ուսման վճարի մասնակի փոխհատուցման իրավունքից կարող են օգտվել ուսումնառության 2-րդ կիսամյակից սկսած, ինչպես նաև՝ վճարովի հիմունքներով սովորողներն ուսման վարձը կարող են մուծել ըստ կիսամյակների:

Նշենք նաև, որ ՀՀ կրթության և գիտության նախարարի 17.11.2011թ.-ի հմ. 1242-Ն հրամանով հաստատված <<ՀՀ բուհերում ուսանողների հեռացման (ազատման) և վերականգնման>> կարգով սահմանված է, որ բուհից ուսանողի ազատումը կարող է լինել իր դիմումի համաձայն կամ այլ բուհ տեղափոխվելու դեպքում, իսկ ժամկետային զինծառայության զորակոչվելու, առողջական վիճակի պատճառով ակադեմիական արձակուրդում գտնվելու, հղիության և ծննդաբերության, ինչպես նաև մինչև 3 տարեկան երեխայի խնամքի դեպքերում՝ ուսանողի ուսումնառության ընդհատում: 

2. Ընթացիկ իրավիճակը և խնդիրները


Ներկայումս <<Բարձրագույն և հետբուհական մասնագիտական կրթության մասին>> ՀՀ օրենքով սահմանվում է բարձրագույն ուսումնական հաստատությունների ուսանողների՝ հիմք ընդունելով ուսանողի բարձր առաջադիմությունը և սոցիալական խումբը, ուսման վարձի մասնակի փոխատուցման  տրամադրման  ընդհանուր պահանջները և ըստ կարգավիճակների տոկոսային հարաբերությամբ արտահայտված նվազագույն չափերը:  Նշենք, որ պետության և բուհերի կողմից ուսանողական նպաստի ձևով ուսման վճարի (լրիվ կամ մասնակի) փոխհատուցման գործընթացը կարգավորող գործող կարգով ևս նախատեսված են ուսման վարձի  մասնակի փոխհատուցման ենթակա ուսանողների որոշակի տարակարգեր, սակայն նրանց ուսման վճարը մասնակի փոխհատուցող ուսանողական նպաստների չափը սահմանվում էր բուհերի կողմից (որոշ դեպքերում միևնույն կարգավիճակի ուսանողների համար տարբեր բուհերի կողմից սահմանվում էին տարբեր փոխհատուցման չափեր): Միաժամանակ գործող կարգով ուսանողական նպաստներ տալու մասին դիմումներ ներկայացնելու համար նախատեսված է միայն յուրաքանչյուր ուստարվա 1-ին կիսամյակի ուսումնական պարապմունքներին նախորդող և հաջորդող 2 շաբաթյա ժամանակահատվածը, որ էական դժվարություններ է առաջացնում բուհերի և ուսանողների համար, ըստ կիսամյակների ուսման վարձի մասնակի փոխհատուցման հնարավորության՝ առավել ևս՝ առաջին կուրսերի ուսանողների պարագայում:    
3. Տվյալ բնագավառում իրականացվող քաղաքականությունը

      
Գործող քաղաքականության փոփոխություն չի նախատեսվում և համահունչ է բարձրագույն կրթության ֆինանսավորման ռազմավարության  բարեփոխումների  իրականացմանը, առավել հասցեական և արդյունավետ դարձնելով ուսանողների աջակցության ծրագրերը:
4. Կարգավորման նպատակը և բնույթը

Բարձրագույն կրթության ոլորտում  պետության և բուհերի կողմից ուսանողների ուսանողական նպաստի ձևով ուսման վճարի (լրիվ կամ մասնակի) փոխհատուցման գործընթացի կանոնակարգում:
5. Նախագծի մշակման գործընթացում ներգրավված ինստիտուտները և անձինք

      
ՀՀ կրթության և գիտության նախարարություն: 
6. Ակնկալվող արդյունքը

ՀՀ կառավարության որոշման նախագծի ընդունմամբ կհստակեցվեն տարբեր սոցիալական խմբերի  ուսանողների համար, ըստ առաջադիմության և ուսանողի սոցիալական խմբի (կարգավիճակի) հաշվառմամբ, ուսանողական նպաստի  ձևով ուսման վարձի (լրիվ կամ մասնակի) փոխհատուցման տրամադրման պայմանները և ժամկետները: 
ՏԵՂԵԿԱՆՔ

<<Հայաստանի Հանրապետության կառավարության 2006 թվականի հուլիսի 27-ի N1183-Ն որոշման մեջ փոփոխություններ և լրացում կատարելու մասին>> ՀՀ կառավարության որոշման նախագծի ընդունման կապակցությամբ այլ իրավական ակտերի ընդունման անհրաժեշտության մասին
<<Հայաստանի Հանրապետության կառավարության 2006 թվականի հուլիսի 27-ի N1183-Ն որոշման մեջ փոփոխություններ և լրացում կատարելու մասին>> ՀՀ կառավարության որոշման նախագծի ընդունման կապակցությամբ այլ իրավական ակտերի ընդունման անհրաժեշտություն չի առաջանում:
ՏԵՂԵԿԱՆՔ
<<Հայաստանի Հանրապետության կառավարության 2006 թվականի հուլիսի 27-ի N1183-Ն որոշման մեջ փոփոխություններ և լրացում կատարելու մասին» ՀՀ կառավարության որոշման նախագծի ընդունման առնչությամբ պետական կամ տեղական ինքնակառավարման բյուջեների վրա ազդեցության մասին
<<Հայաստանի Հանրապետության կառավարության 2006 թվականի հուլիսի 27-ի N1183-Ն որոշման մեջ փոփոխություններ և լրացում կատարելու մասին>> ՀՀ կառավարության որոշման նախագծի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումներ կամ նվազեցումներ չեն սպասվում:
Տեղեկանք
ՀՀ կառավարության որոշման նախագծի վերաբերյալ 
դիտողությունների և առաջարկությունների վերաբերյալ
	Առարկության, առաջարկության հեղինակը, գրության ստացման ամսաթիվը, գրության համարը
	Առարկության, առաջարկության բովանդակությունը
	Եզրակացություն
	Կատարված փոփոխությունները

	ՀՀ ֆինանսների նախարարություն,

ս/թ օգոստոսի 15-ի հմ. 01.1/83-2/12231-14 գրություն
	Առաջարկում ենք Նախա-գծում ավելացնել դրույթ` Նախագծի 1-ին կետի 4)-րդ և 5)-րդ ենթակետերում նշված շահառուների` ուսանողական նպաստ և կրթաթոշակ ստանալու իրավունքի վերականգնումը ՀՀ պետա-կան բյուջեով նախատեսված ուսանողական նպաստ և կրթաթոշակ ստացողների ընդհանուր թվաքանակի շրջանակներում իրակա-նացնելու մասով:
	Առաջարկությունը ընդունված է: 
	Կատարվել է համապատասխան փոփոխություն:

	ՀՀ արդարադատության նախարարություն,

ս/թ սեպտեմբերի 10-ի հմ. 01/6763-14 գրություն
	Որոշման նախագծի 1-ին կետի 3), 4) և 5) ենթակետերից <<հետևյալ բովանդակությամբ>> բառերը հանել:
	Առաջարկությունը ընդունված է: 
	Կատարվել է համապատասխան փոփոխություն:
























































































































































